
Kutz kontseilariak esan du Osasunbideko langileen gastua kontrolatzeak ez duela arreta txartuko
Azaldu du, baita ere, bihar desblokeatuko dutela ordezkapenak kontratatzeko sistema
2010eko martxoak 16, asteartea.  Maria Kutz Peironcely Osasun kontseilariak azaldu du Osasunbideko langileen gastua kontrolatzeko politikak ez duela eraginik izango "osasun arretaren kalitatean". Politika hori aurrera eramatea Osasun Departamentuak eta Lehendakaritza, Justizia eta Barne Departamentuak adostu zuten otsailean. 

Kontseilariak gaur goizean eman du hori aditzera, prentsaurrekoan. Halaber, jakinarazi du bihar desblokeatuko dutela Osasunbideko langileen ordezkoak kontratatzeko partida; izan ere, I. kapituluari zegozkion langileen partiden gaineko “barne administrazioko egokitzapen” baten ondorioz blokeatu zuten. Horrek esan nahi du behar izanez gero ordezkapen kontratuak egiten jarraituko dutela, baina "gastua gestionatzeko politika zorrotzarekin”. 
Kontseilariak esan du partidak egokitu dituztela eta gastuari eusteko politika antolatu dutela, hain zuzen, otsailean Osasun Departamentuak eta Lehendakaritza, Justizia eta Barne Departamentuak sinatutako akordio bati jarraiki (langileen arloan eskumena daukan Funtzio Publikoko atala bigarren departamentu horren mende dago). Akordioa sinatu zuten Osasunbideko langileen gastuaren segimendua egiteko eta kontrolatzeko, baliabide publikoak hobeto erabiltze aldera. Kontseilariak argitu du ez dela "Ekonomia eta Ogasun Departamentuaren esku-hartzea". 

Halaber, nabarmendu du aipatu bi departamentuek langileen gastua kontrolatzeko akordioa "arduratsua" dela, krisi ekonomiko bete-betean gaudelako, eta ez duela "inola ere" osasun zerbitzua kaltetuko. Orobat, azpimarratu du akordioak ez daukala eraginik enplegu eskaintza publikoan; orain 317 mediku finko kontratatzeko bidean daude (214 mediku arreta berezirako eta 103 lehen mailako arretarako). 
Kutz kontseilariak gogorarazi duenez, Osasun Departamentua “Nafarroako enpresa handiena da” (9.536 langile ditu) eta aurrekontu handiena duen departamentua da (986 milioi euro). Departamentuan urtero ehun lagun inguruk hartzen dute erretiroa. Alde horretatik, esan du 2009an ordezko hainbat langile hartu zituztela: 560 oporren ondorioz eta 389 bajen ondorioz.
Kutz kontseilariak gogoratu du gastu publikoari eusteko politika ezinbestekoa dela eta estatu osoan ari direla era horretako politikak aurrera eramaten. Horren harian esan du ostegunean hainbat autonomia erkidegoko agintariak Osasun Ministerioarekin bilduko direla, besteak beste, osasunaren arloko itunaren barruan, “estatuko osasun sistemaren kalitatea, zuzentasuna, kohesioa eta eramangarritasuna bermatzeko” neurriez hitz egiteko. 
Azkenik, kontseilariak jakinarazi du martxoaren 23an Osasuneko Mahai Sektorialaren bileran parte hartuko duela, sindikatuek “informazio zuzena” izan dezaten aipatu partiden egokitzapenen gainean, albisteak eragin handia izan baitu jendartean. 

